
                                                                              PKR.nr.75/2022 

 

 GJYKATA THEMELORE NË PRIZREN – DEPARTAMENTI I KRIMEVE TË 

RËNDA, kryetarja e trupit gjykues Teuta Krusha, me pjesëmarrjen e bashkëpunëtorit 

profesional Shpend Makasqi, në çështjen penale të pandehurve: N.M., nga Gjilani, me numër 

personal ......... dhe J.A., nga Gjilani, me numër personal .........., për shkak të dyshimit të bazuar 

se në bashkëkryerje kanë kryer veprën penale kontrabandimi me migratë në tentativë nga neni 

164 par.1 lidhur me nenin 28 dhe 31 të Kodit Penal të Republikës së Kosovës 06/L-074 (KPRK), 

iniciuar sipas aktakuzës së Prokurorisë Themelore në Prizren – Departamenti i Krimeve të 

Rënda, nën numrin PP/I.nr.199/2021 të datës 28.04.2022, duke vendosur lidhur me 

kundërshtimet e provave dhe kërkesat për hedhjen e aktakuzës parashtruar nga ana e mbrojtësve 

të pandehurve Avokat F.Sh., dhe Avokate E.S.H., të dytë nga Prizreni, me datë 08.02.2024, mori 

këtë: 

 

A K T V E N D I M 

 

 I. HIDHET aktakuza e Prokurorisë Themelore në Prizren – Departamenti i Krimeve të 

Rënda, nën numrin PP/I.nr.199/2021 të datës 28.04.2022, ushtruar ndaj të  pandehurve N.M., 

nga Gjilani, me numër personal ......... dhe J.A., nga Gjilani, me numër personal .........., për 

veprën penale kryer në bashkëveprim kontrabandimi me migrantë në tentativë nga neni 164 par.1 

lidhur me nenin 28 dhe 31 të Kodit Penal të Republikës së Kosovës 06/L-074 (KPRK). 

 

 II. PUSHON procedura penale në pajtim me nenin 248 par.1 nën par.1.5 të Kodit të 

Procedurës Penale të Republikës së Kosovës 08/L-032 (KPPRK), pasi që nuk ka prova të 

mjaftueshme për të mbështetur dyshimin e bazuar mirë se të pandehurit N.M., nga Gjilani, me 

numër personal ......... dhe J.A., nga Gjilani, me numër personal ............., në bashkëkryerje kanë 

kryer veprën penale kontrabandimi me migratë në tentativë nga neni 164 par.1 lidhur me nenin 

28 dhe 31 të Kodit Penal të Republikës së Kosovës 06/L-074 (KPRK). 

 

III.  Shpenzimet e procedurës penale bien në barrë të mjeteve buxhetore të kësaj gjykate.  

 

A r s y e t i m 

 

 Prokuroria Themelore në Prizren - Departamenti i Krimeve të Rënda, me datë 

28.04.2022, ka ngritur aktakuzë nën numrin PP/I.nr.199/2021, ndaj të pandehurve: N.M., nga 

Gjilani, me numër personal .......... dhe J.A., nga Gjilani, me numër personal ........., për shkak të 

dyshimit të bazuar se në bashkëkryerje kanë kryer veprën penale kontrabandimi me migratë në 

tentativë nga neni 164 par.1 lidhur me nenin 28 dhe 31 të Kodit Penal të Republikës së Kosovës 

06/L-074 (KPRK). 

Kryetarja e trupit gjykues, pas pranimit të shkresave të lëndës dhe pas kontrollimit të 

aktakuzës, me datë 24.01.2024 ka mbajtur seancën e shqyrtimit fillestar, në të cilën seancë nga 

ana e prokurorit të shtetit është lexuar aktakuza ashtu që pas elaborimit të provave në të cilat 

mbështetet aktakuza, të pandehurit pas konsultimit me mbrojtësit e tyre kanë deklaruar se e kanë 

të qartë aktakuzën, por nuk e pranojnë fajësinë për veprën penale kontrabandimi me migratë në 

tentativë nga neni 164 par.1 lidhur me nenin 28 dhe 31 të Kodit Penal të Republikës së Kosovës 

06/L-074 (KPRK) kryer në bashkëkryerje. Kështu që të pandehurit dhe mbrojtësit e tyre nga ana 

e gjykatës janë udhëzuar në pajtim me nenin 243 të Kodit të Procedurës Penale të Republikës së 

Kosovës 08/L-032 (KPPRK), të cilët mund të parashtrojnë kundërshtimin në provat në të cilat 

mbështetet aktakuza dhe po ashtu në kuptim të nenit 244 të Kodit të Procedurës Penale të 

Republikës së Kosovës 08/L-032 (KPPRK), mund të bëjnë kërkesë për hedhjen e aktakuzës në 

afat prej 30 ditësh. 

 

Mbrojtësi i të pandehurit N.M., – Avokat F.Sh., , pranë kësaj gjykate në afat ligjor dhe 

atë me datë 30.01.2024 ka parashtruar kundërshtimin me shkrim ndaj provave në të cilën 

mbështet aktakuza, me arsyetim se i pandehuri N.M.,, nuk ka ndërmarrë asnjë veprim që do të 

konsistonte në kryerjen e veprës penale, andaj dhe në këtë drejtim nuk ekziston asnjë provë e 

cila mund të vërtetoj faktin se ka kryer veprën penale në bashkëkryerje e cila ka mbetur në 

tentativë. Sipas mbrojtjes mungojnë provat me arsyetim se aktakuza bazohet vetëm në supozime 

pasi që i mungojnë provat konkrete dhe bindëse, shikuar objektivisht për nga forma, lloji dhe 

mënyra e kryerjes së veprës penale përshkruar si në dispozitiv të aktakuzës, në veprimet e 

pandehurit nuk qëndron asnjë nga elementet qenësore që formojnë figurën e veprës penale të 

kualifikuar si në aktakuzë. Kështu që në rastin konkret me asnjë provë të vetme nuk është 

vërtetuar fakti se kemi të bëjmë me ndonjë refugjatë, respektivisht migrantë i cili është viktimë 

e kontrabandimit, që në fakt është njëri prej dy elementeve qenësore për ekzistimin e kësaj vepre 

penale, pra nuk ka prova se personat - migrantë potencial në ndonjë mënyrë të kenë kaluar 

kufirin, respektivisht të kenë bërë hyrje - dalje në mënyrë ilegale, duke anashkaluar regjimin e 

kalimit të kufirit prej një shteti në shtetin tjetër, që paraqet edhe elementin e dytë konstitutiv të 

kësaj vepre penale. Po ashtu mbrojtja theksoi provat e propozuara në aktakuzë dhe foto 

dokumentacioni konkretisht fotot e automjeteve dhe disa foto të personave të paidentifikuara nuk 

janë prova bindëse dhe relevante që mund të argumentojnë faktin se këtu kemi të bëjmë 

kontrabandim me migrantë. Në këtë çështje penale në rastin konkret i pandehuri është marr në 

pyetje nga ana e prokurorit të shtetit dhe atë me datë 03.02.2022, cili kishte deklaruar se ka 

humbur rrugën dhe ishte ndalur në autostradë me qëllim që ta gjej rrugën për të vazhduar në 

drejtim të qytetit të Gjilanit, pra në këtë rast nuk bëhet fjalë për kontrabandim me migrantë, andaj 

në rastin konkret mungon elementi i dashjes dhe po ashtu mungon edhe tentativa për kryerjen e 

veprës penale, pasi që me asnjë provë nuk mund të vërtetohet fakti se i pandehuri ka kryer veprën 

penale e cila i vihet në barrë. Në këtë drejtim duke pasur parasysh pretendimet e kundërshtimit 

me shkrim, mbrojtja ka parashtruar kërkesë për hedhjen e aktakuzës, me propozim që gjykata 

aktakuzën e prokurorit të shtetit numrin PP/I.nr.199/2021 të datës 28.04.2022 ta hedh si të 

pabazuar në ligj dhe ta pushon procedurën penale ndaj të pandehurit. 

 

Mbrojtësja e pandehurit J.A., – Avokate E.S.H., në afat ligjor dhe atë me datë 

02.02.2024, ka parashtruar kundërshtimin me shkrim ndaj provave në të cilat mbështet aktakuza, 

me arsyetim se aktakuza nuk është e bazuar në prova të ligjshme, pasi që nga përshkrimi faktik 

nuk mund të vërtetohet veprimi individual i ndërmarr nga i pandehuri J.A.,, prandaj edhe 

aktakuza si e tillë nuk mund të qëndroj, pasi që nuk është provuar se në bashkëkryerje është kryer 

vepra penale kontrabandim me migrantë në tentativë nga neni 164 par.1 lidhur me nenin 28 dhe 

31 të Kodit Penal të Republikës së Kosovës 06/L-074 (KPRK). Sipas mbrojtjes provat të cilat 

janë mbledhur në fazën e hetimeve të cilat edhe janë propozuar në aktakuzë, janë nxjerrë në 

kundërshtim me dispozitat e KPPRK të cilat prova kanë të bëjnë me veprën penale të kryer në 

bashkëkryerje kontrabandim me migrantë në tentativë nga neni 164 par.1 lidhur me nenin 28 dhe 

31 të Kodit Penal të Republikës së Kosovës 06/L-074 (KPRK), për të cilën vepër penale është 

paraparë dënimi me gjobë dhe me burgim prej dy deri në dhjetë vjet, ku mbrojta është e 

detyrueshme sipas dispozitave të KPPRK. Në këtë kontekst mbrojtja theksoi se në rastin konkret 

gjatë marrjes në pyetje të pandehurin J.A.,, para zyrtarëve të policisë dhe para prokurorit të shtetit 

nuk i është siguruar mbrojtësi, andaj në bazë të këtyre deklaratave aktakuza nuk mund të fitoj 

fuqinë juridike, pasi që provat nuk janë nxjerrë në kuptim të nenit 243 par.1 nën par.1.2 të cilat 

edhe janë në kundërshtim me rregullat nga kapitulli XVI të kodit në fjalë, kështu që në bazë të 

nenit 243 par.1 nën 1.3 të KPPRK, ka bazë të artikulueshme që këto prova të cilat kanë të bëjnë 

me të pandehurin J.A.,, gjykata të çmoj thelbësishtë të pa mbështetshme. Prandaj mbrojtja 

konsideron se në veprimet e pandehurit J.A.,, sipas aktakuzës nuk ka elemente të veprës penale 

kontrabandim me migrantë në tentativë nga neni 164 par.1 lidhur me nenin 28 dhe 31 të Kodit 

Penal të Republikës së Kosovës 06/L-074 (KPRK), pasi që vepra penale objekt i akuzës kryhet 

me veprim konkret të drejtpërdrejt duke u marrë me kontrabandimin e migrantëve e që kjo bëhet 

nëse i pandehuri ndërmerr veprimin kryes, cili veprim vërtetohet me kalimin e shtetasve të huaj 

në mënyrë ilegale prej një shteti në shtetin tjetër, në rastin konkret nga territori i Republikës së 

Shqipërisë në territorin e Republikës së Kosovës. Derisa në përshkrimin faktik të aktakuzës 

përcaktohet se i pandehuri J.A., së bashku me të pandehurin N.M.,, “i kanë parkuar automjetet 

në autostradën “Ibrahim Rugova” në afërsi të kalimit kufitar rreth 2 km, në drejtim të Prizrenit 

dhe kanë pritur migrantë shtetas të huaj”, ku nuk përcaktohet se cilët janë shtetasit e huaj, pasi 

që të njëjtit nuk kanë ekzistuar, andaj në këtë drejtim nuk është vërtetuar elementi qenësor i kësaj 

vepre penale. Këtë qëndrim e arsyeton mbrojtja duke theksuar se nga të cekurat del se nuk ka 

prova të cilat do të vërtetonin faktin se të pandehurit janë marrë me kontrabandim të migrantëve 

pasi që të njëjtit kanë qëndruar brenda në veturë dhe atë brenda territorit të Republikës së 

Kosovës. Kështu që me një veprim të tillë të përshkruar në përshkrim faktik të aktakuzës, del se 

i pandehuri J.A.,, nuk mund ta kryej veprën penale kontrabandimi me migrantë, pasi që kjo vepër 

penale nuk mund të kryhet duke mbetur në tentativë. Duke pasur parasysh pretendimet e 

paraqitura në kundërshtimin e parashtruar ndaj provave në të cilat mbështet aktakuza, mbrojtja 

ka parashtruar kërkesë për hedhjen e aktakuzës, pasi që në praktikën e drejtës penale dhe zbatimit 

të dispozitës të kësaj vepre penale ekziston vetëm marrja e veprimeve konkrete të kontrabandimit 

me migratë e jo edhe tentativa e saj. Prandaj mbrojtja propozon gjykatës nga arsyet e cekura në 

kuptim të nenit 244 par.1 nën par.1.5 të Kodit të Procedurës Penale të Republikës së Kosovës 

08/L-032 (KPPRK), del se nuk ka prova të mjaftueshme për të mbështetur dyshimin e bazuar 

mirë se i pandehuri J.A., në bashkëkryerje të ketë kryer veprën penale kontrabandim me migrantë 

në tentativë nga neni 164 par.1 lidhur me nenin 28 dhe 31 të Kodit Penal të Republikës së 

Kosovës 06/L-074 (KPRK). 

 

Prokuroria Themelore në Prizren – Departamenti i Krimeve të Rënda, pranë kësaj gjykate 

me datë 06.02.2024, në afat ligjor parashtroi përgjigje në kundërshtimet e provave të parashtruara 

nga ana e mbrojtësve dhe kërkesave për hedhjen e aktakuzës. Përmes kësaj parashtrese prokurori 

i shtetit theksoi se pas pranimit të kallëzimit penal të Drejtorisë Rajonale – Policia kufitare – 

Njësia e Hetimeve perëndimit Gjakovë, me numër të rastit 2021 – YWV-044 të datës 07.09.2021, 

ka marr aktvendimin për fillimin e hetimeve ndaj të pandehurve: N.M., dhe J.A., dhe pas 

hetimeve të cilat janë zhvilluar, grumbullimit të provave dhe fakteve, ka ardhur në përfundim se 

ekziston dyshimi i bazuar mirë se të pandehurit në bashkëkryerje kanë kryer veprën penale 

kontrabandimi me migratë në tentativë nga neni 164 par.1 lidhur me nenin 28 dhe 31 të Kodit 

Penale të Republikës së Kosovës 06/L-074, andaj edhe ka ngritur aktakuzë. Pasi që aktakuza 

është e mbështetur në prova të pranueshme për gjykatën siç janë: vërtetimet mbi marrjen e 

përkohshme të sendeve, foto dokumentacioni, deklaratat, gjegjësisht raportet e oficerëve, raporti 

i oficerit të policisë F.B., zyrtar pranë Njësiti SPMF – Vërmicë. Po ashtu panë gjykatës gjatë 

shqyrtimit gjyqësor priten të dëgjohen policët hetues të cilët do të dëshmojnë se të pandehurit 

kanë marrë automjetet me qira, kanë parkuar skaje autostradës në pikën e kalimit kufitarë në 

Vërmicë dhe posa janë afruar migrantët nga bjeshkët e pikës kufitare të Vërmicës, ka intervenuar 

policia dhe ata janë larguar nga vendi i ngjarjes. Ky fakt provohet edhe me video incizim dhe 

foto dokumentacion, kështu që gjatë shqyrtimit kryesor të gjitha këto prova do të administrohen 

përmes të cilëve do të vërtetohet fajësia dhe përgjegjësia e pandehurve për veprën penale si në 

aktakuzë. Andaj, propozoi gjykatës kundërshtimet me shkrim të  parashtruara ndaj provave në 

të cilat mbështet aktakuza si dhe kërkesat për hedhjen e aktakuzës të refuzohen si të pabazuara 

në ligj, ashtu që aktakuza të fitoj fuqinë juridike në mënyrë që gjykata të cakton shqyrtim 

gjyqësor në këtë çështje penale. 

 

Kryetarja e trupit gjykues gjatë përgatitjes për shqyrtimin fillestar si edhe në seancë, sipas 

detyrës zyrtare, analizoi aktakuzën e prokurorit të shtetit, kundërshtimet me shkrim të mbrojtësve 

parashtruar ndaj provave në të cilat mbështet aktakuza e prokurorit të shtetit, kërkesat për 

hedhjen e aktakuzës dhe të gjitha provat e sidomos ato materiale të cilat duhet të jenë pjesë e 

shkresave të lëndës, në të cilat mbështetet aktakuza si dhe vlerësoi edhe përshkrimin faktik dhe 

cilësimin juridik të aktakuzës, ku duhet të përshkruhen veprimet inkriminuese të pandehurve, 

për veprën penale kontrabandimi me migratë në tentativë nga neni 164 par.1 lidhur me nenin 28 

dhe 31 të Kodit Penal të Republikës së Kosovës 06/L-074, kryer në bashkëkryerje. Sipas bindjes 

së gjykatës aktakuza nuk është e bazuar në ligj, pasi që në rastin konkret prokurori i shtetit nuk 

ka përpiluar aktakuzën në pajtim me nenin 235 të Kodit të Procedurës Penale të Republikës së 

Kosovës 08/L-032 (KPPRK), ngase nuk ka vlerësuar në mënyrë objektive provat të cilat do të 

arsyetonin dyshimin e bazuar mirë se të pandehurit në bashkëkryerje kanë kryer veprën penale 

objekt i akuzës. Prokurori i shtetit është i obliguar që aktin akuzues ta përpiloj në pajtim me 

ligjin, ashtu që të kushtoj kujdes përshkrimit faktit ku duhet ta përfshijë veprimin kryes të secilit 

të pandehur sipas kontributit të tyre, të cilat veprime lidhen me elementet dhe figurën e veprës 

penale, pra veprimet e secilit të pandehur që ka kontribuar në kryerjen e veprës penale si 

bashkëkryerës, ashtu që në këtë drejtim të bëjë edhe kualifikimin juridikë të veprës penale e cila 

duhet të jetë në pajtim me Kodin Penal të Republikës së Kosovës dhe pastaj të njëjtin të arsyetoj 

me prova valide. Në këtë kontekst gjykata pas vlerësimit të aktakuzës ka ardhur në përfundim se 

të njëjtës i mungon elementi thelbësor i veprës penale dhe atë forma themelore e kësaj vepre 

penale i cili është i theksuar dhe i drejtpërdrejtë e që duhet nënkuptuar veprimin i cili konsiston 

në transportimin e migrantëve në mënyrë ilegale prej një shteti në shtetin tjetër. Ky veprim 

kryerës i pandehurve mungon pasi që në përshkrimin faktik të aktakuzës nuk përshkruhet e 

veçanërisht  veprimi kryes i secilit të pandehur për transportimin apo kalimin ilegal të migrantëve 

prej një shteti në shtetin tjetër përmes maleve apo lumenjve, duke ikur pikës legale kufitare në 

mes të shteteve konkretisht të Republikës së Shqipërisë dhe Republikës së Kosovës në Pikën 

Kufitare në Vërmicë, duke mos i respektuar formalitetet për kalimin e kufirit shtetëror. Po ashtu 

aktakuza nuk është përpiluar në pajtim me nenin 235 par.1 nën par.1.7 dhe 1.8 të Kodit të 

Procedurës Penale të Republikës së Kosovës 08/L-032 (KPPRK), pasi që në përshkrimin faktik 

të aktakuzës i mungon edhe subjekti pasiv i kësaj vepre penale e që janë migrantët - viktimat 

personat të cilët kalojnë prej një shteti në shtetin tjetër, me qëllim që të mbesin në atë shtet apo 

edhe të kenë qëllime tjera, pra aktakuza si e tillë nuk mund të qëndrojnë pasi që sipas kodit penal 

konkretisht të nenit 164 par.1 nuk janë përmbushur elementet e kësaj vepre penale. Pra si rezultat 

i hetimeve prokuroria nuk ka mundur të vërtetoj faktet kryesore se në rastin konkret kemi të 

bëjmë me kontrabandim me migrantë e që në këtë drejtim edhe aktakuza nuk është plotësuar me 

prova bindëse, andaj edhe nuk ka arritur që të identifikoj migrantët – viktimat personat të cilët 

pretendon se kanë kaluar kufirin në mënyrë ilegale. 

Nga ana e gjykatës sipas detyrës zyrtare janë analizuar të gjitha provat të propozuara nga 

ana e prokurorit të shtetit si në propozim të aktakuzës, në të cilat mbështetet aktakuza, pasi që 

sipas bindjes së gjykatës aktakuza nuk është e bazuar në ligj, sepse nuk përmban prova bindëse 

për të mbështetur dyshimin e bazuar mirë se të pandehurit kanë kryer veprën penale e cila iu 

vihet në barrë në kuptim të nenit 248 par.1 nën par.1.5 të KPPRK. Në rastin konkret me provat 

të cilat janë bashkangjitur në aktakuzës nuk e mbështesin dyshimin e bazuar mirë në mënyrë që 

të vërtetohet kryerja e veprës penale nga ana e pandehurve dhe atë sipas propozimit të provave 

siç janë: vërtetimet mbi marrjen e përkohshme të sendeve me numër të rastit 2021-YWC-044 të 

datës 07.09.2021 dhe foto dokumentacioni me numër të rastit 2021-YWC-044 të datës 

07.09.2021. Vlen të theksohet me vërtetimet mbi marrjen e përkohshme të sendeve me numër të 

rastit 2021-YWC-044 të datës 07.09.2021, gjykata me rastin e vlerësimit të këtyre provave nga 

përmbajtja e tyre ka vërtetuar se nga i pandehuri N.M., janë sekuestruar përkohësisht dhe atë: 

një veturë e markës “..........”, me numër të shasisë ..........., me targa të regjistrimit ........, një VRD 

me numër serik ........, një çelës të veturës dhe një telefon celular të llojit “Samsung A10”. Ndërsa 

nga i pandehuri J.A., janë sekuestruar përkohësisht dhe atë: vetura markës “........”, me numër të 

shasisë ..........., me targa të regjistrimit ............ si dhe një telefon celular të llojit “Samsung A6+”. 

Nga këto prova gjykata nuk ka mundur të vërtetoj ndonjë veprim inkriminues që është ndërmarr 

nga ana e pandehurve e që lidhet me figurën e veprës penale kontrabandimi me migrantë. Edhe 

pse këto vetura ditën kritike kanë qenë në posedim të pandehurve dhe të njëjtit kanë qenë të 

parkuar në largësi të Pikës Kufitare në Vërmicë dhe atë në kilometrin e dytë të autostradës 

“Ibrahim Rugova” ky fakt nuk e vërteton se të pandehurit me qëndrimin në autostradë në 

bashkëkryerje të kenë kryer veprën penale kontrabandim me migrantë e cila ka mbetur në 

tentativë. Ndërsa sa i përket foto dokumentacionit e cila është propozuar si provë kjo nuk është 

kontestuese se veturat në fjalë kanë qenë të parkuara në autostradë, mirëpo kjo nuk vërteton 

ndonjë veprim kryes të pandehurve që lidhet me veprën penale objekt i akuzës. Sa i përket 

fotografisë ku shihet një pjesë e natyrës konkretisht bjeshka, ashtu siç thirret përshkrimi faktik i 

aktakuzës ku ceken shtetasit të huaj, të cilët i kanë pritur këtu të pandehurit, kjo nuk mund të 

qëndroj pasi që nga kjo provë gjykata nuk mund të vërtetoj se kemi të bëjmë me migrantë – 

viktima shtetas të huaj, pasi që në radhë të parë këto presona nuk janë identifikuar nga ana e 

personave kompetent konkretisht nga zyrtarët policor, të cilët përmes rrugëve malore të kenë 

kaluar kufirin shtetëror në mënyrë ilegale, aq më pakë që të njëjtit të barten në destinacionin afër 

kufirit me Republikën e Serbisë.    

 

Me rastin e vlerësimit të shkresave të lëndës gjykata ka vërtetuar faktin se prokurori i 

shtetit në procedurën paraprake gjatë marrjes në pyetje të pandehurit N.M., dhe J.A.,, sipas 

procesverbaleve mbi marrjen e deklaratës së pandehurit numër PP/I.nr.199/2021 të datës 

03.02.2022, lidhur me veprën penale për të cilën zhvillohen hetimet, të njëjtit janë marrë në 

pyetje pa praninë e mbrojtësve të tyre, ku për veprën penale kontrabandimi me migratë nga neni 

164 par.1 të KPRK, parashihet dënimi me gjobë dhe dënimi me burgim prej dy (2) deri dhjetë 

(10) vjet, andaj sipas nenit 56 par.1 nën par.1.3 të KPPRK, për këtë vepër penale mbrojtja është 

e detyrueshme, ashtu që prokurori i shtetit gjatë marrjes në pyetje ka pasur për obligim të 

pandehurit të udhëzoj për angazhimin e mbrojtësit, apo në raste kur të pandehurit nuk kanë 

mundësi për një gjë të tillë, prokurori i çështjes ka pasur për obligim të caktoj mbrojtës sipas 

detyrës zyrtare e më pas të vazhdoj me marrjen në pyetje të pandehurit. Po ashtu sipas gjykatës 

nuk ka mbështetje për të vërtetuar dyshimin e bazuar mirë se të pandehurit në bashkëkryerje kanë 

kryer veprën penale kontrabandim me migratë në tentativë nga neni 164 par.1 lidhur me nenin 

28 dhe 31 të KPRK, pasi që në rastin konkret, policia e as prokurori i shtetit gjatë fazës së 

hetimeve nuk ka identifikuar e as që ka marrë në pyetje viktimat – personat e kontrabanduar, 

prandaj edhe gjykata nuk e mbështetë këtë aktakuzë pasi që në këtë rast nuk është vërtetuar se 

kemi të bëjmë me kontrabandim me migrantë. Pra prokurori i çështjes nuk ka kryer hetimet apo 

edhe të paktën nuk i ka arsyetuar veprimet kundërligjore të ndërmarra nga ana e pandehurve, që 

nënkupton se nuk ka mbledhur provat të cilat do të arsyetonin dyshimin e bazuar mirë se të 

pandehurit N.M., dhe J.A.,, në bashkëkryerje kanë kryer veprën penale kontrabandimi me 

migratë në tentativë nga neni 164 par.1 lidhur me nenin 28 dhe 31 të Kodit Penal të Republikës 

së Kosovës 06/L-074 (KPRK). 

 

Andaj, duke u bazuar nga të lartpërmendurat, gjykata konsideron se nuk ka prova të 

mjaftueshme për të mbështetur dyshimin e bazuar mirë se të pandehurit N.M., dhe J.A., në 

bashkëkryerje të kenë kryer veprën penale kontrabandimi me migratë në tentativë nga neni 164 

par.1 lidhur me nenin 28 dhe 31 të KPRK, ashtu që në pajtim me nenin 248 par.1 nën par.1.5 të 

KPPRK hidhet aktakuza e Prokurorisë Themelore në Prizren – Departamenti i Krimeve të Rënda 

nën numrin PP/I.nr.199/2021 të datës 28.04.2022 dhe pushohet procedura penale ndaj të 

pandehurve për veprën penale objekt i akuzës. 

 

 Vendimi mbi shpenzimet e procedurës penale është marrë në kuptim të nenit 453 par.1 

të Kodit të Procedurës Penale të Republikës së Kosovës. 

 

 Nga të lartpërmendurat u vendos si në dispozitiv të këtij aktvendimi e në bazë të nenit 

243 si dhe 244 të Kodit të Procedurës Penale të Republikës së Kosovës 08/L-032 (KPPRK). 

 

GJYKATA THEMELORE NË PRIZREN  

 DEPARTAMENTI I KRIMEVE TË RËNDA   

2021:254989 - 08.02.2024 

B. Profesional                                                                                     Kryetarja e trupit gjykues 

Shpend Makasqi                                                                                             Teuta Krusha 

 

 

 

UDHËZIMI JURIDIK: kundër këtij aktvendimi mund të ushtrohet ankesë në afat prej 10 

(dhjetë) ditëve nga dita e pranimit të njëjtit, Gjykatës së Apelit në Prishtinë, nëpërmjet kësaj 

gjykate.   


